
Eminyakeni engamashumi amabili edlule waphuma uNelson Mandela ejele, kwalandela ukuphela kombuso wobandlululo. USolwazi kwezeNkolo ongomunye wababesemzabalazweni owawumelene nombuso wengcindezelo uyakhumbula, ubheka nekusasa. 
Eminyakeni engamashumi amabili edlule waphuma uNelson Mandela ejele, kwalandela ukuphela kombuso wobandlululo. UMfundisi waseLuthela ongomunye wababesemzabalazweni owawumelene nombuso wencindezelo uBen Khumalo-Seegelken, ophila eJalimane kusukela ngowe1975, uyazikhumbula lezo zikhathi zothuthuva lombuso wobandlululo nencindezelo (Aprtheid), ubeka imibono ngekusasa lelakubo.  ISonto eNingizimu Afrika njengokusho kukaMfundisi osehlanganise engamashumi amahlanu nesishiyagalolunye (59) alikayitholi indlela  eqondene nalo ezikhathini zombuso wentando yoningi.  Sixoxa naye ngamandla okukholwa, ngokubuyisana kwabomdabu nabamhlophe – kanye nendumezulu yemidlalo ezayo kanobhutshuzwayo.
evangelisch.de: Baba, Mfundisi uKhumalo-Seegelken, wawuthola kanjani umbiko ngokuphuma kukaNelson Mandela ejele?

Khumalo-Seegelken: Ngabomndeni. Ngashayelwa ngumnawami ucingo, wangitshela.

evangelisch.de: Kwaba njani-nje?  Xoxa!

Khumalo-Seegelken: Kwaba nzima ukuyikholwa leyo; kwakungachazeki.  Sasikade sifisa, sethemba – sekuthi sekwenzeka, akusangeni engqondweni! Enkulu injabulo – isimangakazi!

evangelisch.de: Kwakufikela engqondweni ukuthi sekuzolandelani-ke manje – usuyaphela umbuso wobandlululo nencindezelo, sekuvela iNingizimu Afrika entsha?
Khumalo-Seegelken: Ngingomunye kwababekhuthele kakhulu emzabalazweni wokumelana nokulwisana nombuso wobandlululo nengcindezelo; ikakhulukazi ezikhathini zemithetho yokuwabophisisa amafindo engcindezelo ngo1986/86 nganginovalo olwedlulele, ngenqené esikhulukazi isibhicongo sempi kakhukhulela-ngoqo eyayisisemabaleni.  Ngangenqené ukuthi izogcina yenzakele leyo nhlekelele ababeyisophile.  Babenjalo phela abacindezeli ngaleyo minyaka; kwakungathi kwabona abasazi ukuthi bafunani, baqondeni.
evangelisch.de: Kwahamba ngenye indlela!

Khumalo-Seegelken: Gwiqiqi, lagaya ngomunye umhlathi – kwaphikisana novalo esasikade sinalo!  Isimanga esithokozisayo.
Ithemba lokuthi akuyukugcina kunqobé ububi

evangelisch.de: Ungumuntu okholwayo.  Wawethembela sonke isikhathi leso ukuthi uyogcina unqotshiwe umbuso wobandlululo nencindezelo?
Khumalo-Seegelken: Ngangibambelele ethembeni kanti-ke futhi nginentshisekelo yokungalokothi ngidikibale, ngigcine sengithobele ubudlova obuphezu kwethu.  Abacindezeli babebhokile, beluphoqelela ngayo yonke indlela uthuthuva lwabo, kuze kucishe kube sengathi siyadlala-nje ngezaba zethu zokushweleza nokumelana nabo.  Ngangihlala ngihlale ngibuye ngikhuthazeke kabusha ukuyiqhuba le ndlela yokuzabalaza, ngiphokophele kulo mgomo wokuphikisana nobubi, ngibambisane nabanye, siqhubeke ekulweleni inkululeko.  Ithemba nganginalo njalo-nje lokuthi akuyukugcina kunqobé ububi.
evangelisch.de: Yayingelula leyo mpi enaniyilwa.  Lwakusiza kanjani ukholo lwakho kulokho?

Khumalo-Seegelken: Ngenxa yokuthi ukukholwa kwami kwakungesiwo-nje umdlalwana wokuzithokothokozisana-nje, kodwa kuwukwethemba kubanjiswene nabanye kubhekenwe nezigigaba zansuku-zonke, ngangithola amandla amasha engangiwadinga emzabalazweni kanye nenzondelelo emzwamweni wokuthi ukukholwa kwami kubonakale ezabeni ezincane nezinkulu engizizamayo. Indlela engafundiswa ngayo ukukholwa ebuncaneni bami yangisiza.  Umzabalazo nokulwisana nengcindezelo kwaba yindlela ukukholwa kami okwakwazi ukuzibonakalisa ngayo – ukuthi akuyukugcina kunqobé ukucekelwa phansi! 

evangelisch.de: UJesu uthi: Thandani izitha zenu.  Abombuso wobandlululo nengcindezelo babengamakholwa, bengamaKhristu, nabo.  Wakuké ukufikele-nje umbuzo othi ingabe nikhonza Nkulunkulu munye nabo na? 

Khumalo-Seegelken: Ebusheni bami, ngentanga yeshumi nesikhombisa (17) yobudala, ngangiyaye ngicasuke uma abazali bami nabakwethu behlalahlala besikhumbuza ngaleli zwi likaJesu lokuthi sithande izitha zethu. Nsukuzonke bekuhleli emahlombe abamhlophe, sebekwephucé umhlaba, bejongé ukukhipha umphefumulo, bekutshweleza bekuhlupha kuze kufanele ubabize ngezitha – bese kuvela othi `bathande´:  Kwakusithukuthelisa kabi lokho nasemihlanganweni yethu siyintsha yeBlack-Consciousness-Movement.
evangelisch.de: Waqhubeka kanjani lapho – ngengxenye ucabanga, uphila njengomKhristu, ngenye ingxenye uzajalaziswa yingcindezelo yansukuzonke?
Khumalo-Seegelken: Kwaya kwaya kwasicacela ngalezo zikhathi ukuthi singelekelela ekutheni wonke umuntu phansi komthunzi welanga agcine ezibonele, wadela, ukuthi oPhezukonke wamdala ngenhloso, hhayi ngephutha; kumcacele ukuthi oPhezukonke akahambisani akasoze futhi avumelana nanini nanini nenqubo yobandlululo nengcindezelo, unguMdali waso sonke isintu ngothi lwaso, wasidala ngokulingana, wasinika isithunzi nokuhlonipheka ngokungakhethi bala lamuntu.  Kuyobe kuhambisana nenhloso yoPhezukonke-ke uma inqubo yobandlululo nengcindezelo ichithwa, baphile ngoxolo nangokwazisana bonke abantu ezweni njengokwentando yoMdali. Kwangikhanyela engqondweni ukuthi nanso inselele esibhekene nayo ekukholweni kwethu kuleli. UbuKhristu bethu abukho ezeni-nje; singamaKhristu ezweni amaKhristu acindezelwa khona ngamanye amaKhristu!  Sibhekene nombuso wabathi bekhonza lo Nkulunkulu, bebecindezela abanye, baqhubeke bathi konke lokho bakwenza ngoba belandela oPhezukonke abamkhonzayo okuyicebo lakhe elikhulu azakhela lona nesizwe sakhe esikhethiweyo. Lokho-ke kusisusa phansi, singavumelani mpela-nje nakho, siphokophele ukuphambana nakho kuze kube sesiphethweni. Lapho-ke sibambisene nabaningi abanye kanye nabangiyingeni-nje nempela eyokholo.  Silwela ukuthi ngisho nabo abasicindezelayo bagcine bekhululekile ebugqilini abazifaké kubo ngobuqili bokuzama ukuphila nokubusa ngegazi nangezithukuthuku zababacindezelayo – nokufikelwa-nje yilowo mqondo wokuzama ukuhluma ngezimpaphe zabanye, nigiye ngethambo labo.  Ngaya ngaya ngakhula ekukholweni njengomKhristu; ukukholwa kwaba ukumelana nobandlululo nengcindezelo nsukuzonke.
evangelisch.de: Uboshwa-nje uMandela ngo1962 wena usengumfanyana-nje weminyaka eyishumi nambili.  Kwakunjani-nje?
Khumalo-Seegelken: Ngizikhumbula kahle hle lezo zinsuku; ngonyaka owandulela ukuboshwa kukaMandela kwakukade kuhlasele abombuso wobandlululo nengcindezelo esifundeni sakithi, bawuchitha bawuhlakaza umphakathi, kwathi nendlu abazali bami ababekade bazakhela yona ekuphembeni kwabo umuzi eminyakeni engamashumi amabili ngaphambi kwalokho bayithela phansi ngogandaganda, kwasala uthuli nomlotho, benza lomkhuba wabo wokusicutha, besihlolisa baze basephuce nobuzwe bakithi – umkhuba abagcina sebewethé iganyana engathi limnanjana okuthiwa yinqubo yama-“homeland“.  Okungabafanyana namantombazanyana engangilingana nakho kwakukhula kuzibonela kuzizwela nsukuzonke umzabalazo wansukuzonke. ONelson Mandela, oRobert Sobukwe, oOliver Tambo kwakungamagama ayesematheni ekupheleni ko1950 nasekuqaleni ko1960 – abakhulumeli bomphakathi nabaholi bomzabalazo. UMandela wake wanyamalala cishe unyaka wonke, ecashile; ngiyakhumbula ukuthi kwaba nokudabuka okungakanani sekuzwakala ukuthi bagciné bembambile.
evangelisch.de: Nanakhè phi nina?
Khumalo-Seegelken: Umuzi engavelela ngakhulela kuwo wawusesifundeni kulesi sifundazwe esesibizwa namuhla ngokuthi kuKwaZulu-Natali, lapho abamhlophe imizi yabantu base bethi iyabanengisa, beyibiza ngokuthi ingama“black spots“, bethi kufanele isuswe ukuze ibalazwe ligcine selihambisana neplani lombuso wabo wobandlululo nengcindezelo (apartheid) abalisungula ngo1948 elidabulela abamhlophe odadawane bezindawo, licinanise abomdabu emaqwaqwasini okuthiwa yizabelo zabo.  Umhlaba wokhokho, ababakhé khona ngaphambi kokufika kwabamhlophe kuleli nangaphambi kokungena kwenqubo yobandlululo nengcindezelo, wagcina usuzingelelwa ukuthi sephucwe nokokugcina okwakusasele kuwo.  Umuzi wakithi (kwaBhanya eBaQulusini) wachithwa wahlakazwa zilishumi nantathu kuNhlolanja kowe1963 (13 Febhwari 1963).
evangelisch.de: Kwahamba kwahamba kwafuneka uphume, ulishiye leli ngo1975.

Khumalo-Seegelken: Kwase kufana nenhlalayenza. Kukaningi kungiqonda. Kwangicacela lapho ukuthi ngingakwazi ukuqhubeka nobanjiswano esikulo lokuzama ukuketula umbuso wobandlululo nengcindezelo uma ngibaleka, ngigweme ukuboshwa.

ISonto eJalimane lalingekho obala ekuxhaseni umzabalazo
evangelisch.de: EJalimane iSonto lashesha ukubhekana nenqubo yobandlululo nencindezelo eNingizimu Afrika.  Kwakusiza lokho ukuthi wemukeleke, uzizwe usekhaya kuleli?

Khumalo-Seegelken: Ekufikeni kwami eJalimane babeyingcosana ababethintene nalolu daba, ikakhulukazi kungamaqembu omame.  Ngangiqala ngqa ukubona abezizwe bethintekile-nje impela ngesimo kwelakithi, besibuzisisa, belalelisisa, befisa ukwazi ukuthi sihlosé ni njengoba sizama ukuketula umbuso wobandlululo nencindezelo kwelakithi nanokuthi la mathemba ethu sifisa ukuwagcwalisa ngandlela ni.  Njengoba ngisho-nje: Kwakungesilo “iSonto eJalimane”, kwakungamakholwa ayingcosana-nje laphaya nalaphaya.  UBanjiswano likaZwelonke loMame eBandleni, i Evangelische Frauenarbeit in Deutschland [1] (EFD), lwaphemba umkhankaso owawaziwa ngesiqubulo esithi “Azithengwa izithelo zeApartheid” luzama ukukhuthaza umphakathi ukuthi ubhekane nombuzo othi: Siphathelene ngani thina lapha eJalimane nenqubo yobandlululo nencindezelo eNingizimu Afrika na? Le nhlangano yomame yathi isitholé imadlana eyayiyidinga ukuqhuba lo mkhankaso wayo, iziphathimandla zeSonto zaphinde zabephuca – zibeka izizathu-nje ezingezwakali.  Kwavela obala ukuthi iSonto eJalimane kusekude kabi ukuthi liphumele eshashalazini, libambisane leseke abahlushwa nabaphikisana nobandlululo nencindezelo eNingizimu Afrika.  Kwakungabambalwa-nje laphaya nalaphaya emabandleni nasezinhlanganweni zobanjiswano abasemukela, basinika umdlandla emzabalazweni wethu.
evangelisch.de: Kusukela ngiminyaka yo1970 ubusuxhumene ngebanga nezigameko zansukuzonke emuva.  Kwakunzima?
Khumalo-Seegelken: Kwakunzima – ikakhulukazi eminyakeni yokuqala: Khumbula ukudutshulwa nokubulawa kwabantwana beskole nentsha eSoweto nasezweni lonke ngo1976.  Ngacishe ngazishiya phansi izifundo eNyuvesi eTübingen, ngaqonda eSoweto; ngakhuzwa abomndeni nabangane, bangihlenga ekuphaphalazeni. Ukuba kwami lapha ngaqala ukukubona njengenselelo engibhekene nayo yokwazi ukuthi ngikhonele nabaningi abanye abangakwazi ukuzozimela ezizweni bezwakale babonakale mathupha emzabalazweni esibhekene nawo.  Kwakungaba ukuhlwathiza nokuhlomeka-nje ukuqonda engozini enkulu uyibona.  Ziningi izigameko ezinjalo okwakuba nzima kabi ukungakwazi ukuba sekhaya nabakwenu zenzeka. Nakhona lapha eJalimane kwakunezikhathi okwakunzima kakhulu kabi ukubhekana nezingozi ezihlasimulisayo emzabalazweni.  Izimpimpi nezincelebane nezigijimi zombuso wakwelakithi wobandlululo nencindezelo ngapha eJalimane zazibhokile kufanele ugawule ubheke.  Eminyakeni yo1970 kuya ko1980 kunabakithi engangazana nabo sisebenzelana nabo abanye babo abafa ngokuthunyelwa amabhomu ngeposi – khona lapha eYurophu.  Esiningi isikhathi umndeni wami nami kwakufanele sivikelwe ngeso elibanzi – bebhokile abazingeli nezinsongelo zabo. Kwakuyisikhathi esinzima.[image: image1.jpg]



evangelisch.de: Emva kokwedlulisa kwenqubo yobandluluso nencindezelo iNingizimu Afrika yakhetha indlela yokubuyisana nokwazisana.  Lokho kuvela ebukholweni kwababesemzabalazweni owawuphikisana nencindezelo?
Khumalo-Seegelken: Iningi lababesemzabalazweni owawuphikisana nenqubo yobandlululo nencindezelo babegxilé ekusebenzeni ngomoya woxolo nokwazisana, ozama njalo ukugwema ukuthathelana izikhali. Leli siko lobuntu ungalilandelisisa kahle emlandweni wobanjiswano lwe African National Congress [2] (ANC).  Lowo mlando ungubufakazi bokuthi akukho lutho lutho olungazange luzanywe  - kushwelezwa, kucelwa, kukhalwa – kwethenjwa ukuthi abacindezeli bayogcina belalele, bazishaya, babe nobuntu.  Le ndlela yokuzabalaza kuzanywa ukungangqubuzani ngezikhwepha indala kwelakithi – singakayiphathi-nje eyokuthi ukukholwa kungena kanjani nanokuthi ubukholwa behlukana kanjani emzabalazweni.  Nangaleziya zikhathi amakholwa amhlophe ngobuqili nangezikhali zawo etheleka kuleli elutha ephuca abomdabu umhlaba wabo yayingapheli imizamo yokushweleza nokuncenga nokuhlekisana ihlomelene.  Emphakathini waseNingizimu Afrika kunezizwe zabomdabu okuyisiko lazo ukuphatha nokubusa ngokubonelelana nokwazisana.  Leli siko linethuba elihle lokuthi lichume selokhu kwaphunyelelwa okhethweni olukhulukazi ngo1994.
“ISonto lisavamé ukuswelakala njalo-nje lapho libhekeké khona!”

evangelisch.de: Ukukholwa neSonto kubaluleké kangakanani namuhla?

Khumalo-Seegelken: Kunabantu abanomhlandla – okwakuthi nangezikhathi zomzabalazo wokumelana nobandlululo nencindezelo sekunzima ukuthi izinhlangano zobanjiswano lwethu zizikhulumele zizwakale nsukuzone, baqhubeke bazidele amathambo, babe yiphimbo lethu sonke  - njengoDesmond Tutu. Labo-ke ngabantu okuthi naseNingizimu Afrika entsha, embusweni weningi esesiwulwele saze sawufumana, bakhulume kucace, baphumele eshashalazini babambisane nabahlushwayo nabacindezelwayo.  Labo-ke ngabaqhuba leli siko elihle kakhulu lobuntu nokwazisana esilazela ekukhoweni futhi.  Kunezinhlangano zomfelandawonye zezakhamizi (okuthiwa ngamaNGO – non-government organisations) ezikhuthele ngokuncomekayo; ezinye zazo zazixhasé umzamo omkhulu wokubuyisana (iTRC – Truth an Reconciliation Commission) eminyakeni ephambili nanamuha, zikhuthaza ukubhobokelana, kuthombuluke izilimi kwabathuthunyeliswa ubudlova bencindezelo, babhekane nabazingeli nabacindezeli, kuzanywe ukushweleza nokuxolelana.  Lezi zinhlangano nezaba zobanjiswano zingaphezu kwayo yonke iminqamulo yamabandla namabandla enkolo; nòma ungumKhristu noma noma awusiye, noma uphathelene neSonto noma cha, zona zibhekene nokwenza okuhle ngobuntu nangokwazisana. ISonto – enhlanganweni yalo kazwelonke iSouth African Council of Churches (SACC) / Südafrikanischen Kirchenrates [3] noma emabandleni ngamabandla elehlukene ngawo ezweni lonke - lisavamé u njalo-nje kuswelakala lapho libhekeké khona!
evangelisch.de: Kwenziwa yini lokho?
Khumalo-Seegelken: Ngokwami ukubona alikayitholi nanamuhla indlela eqondene nalo iSonto eNingizimu Afrika yokuba ngumeluleki nomakhi ozinikele. Ibalazwe leNingizimu Afrika liselokhu linjengoba lashiywa ngababusi bobandlululo nencindezelo (ngilibiza ngokuthi yibalazwe lobandlululo - ”apartheid-geography”), okuthi kwakhelenwe kube kungahoshelwana; iSonto lilapho ngokunjalo. NgeSonto ekuseni kwehlukenwé kuqhekekwé ezweni lonke ngokuhlula amandla – yilowo nalowo usenkonzweni nabazalwane abakhethelwa ngokuphoqelelwa yimithetho yobandlululo nencindezelo njengoba kwakunjalo ngalezo zikhathi. Imizamo yokuthi abakholwayo babe yisibonelo sokuthatha unyawo olusha, kubhobokelwane, kwakhelwane ngokwazisana nangobuntu, iSonto mhlawumbe libe yisibonelo nakwabombusazwe, imizamo enjalo kusenzima ukuyithola yenziwa.  Kusejwayeleké ukuthi abamhlophe bazikhonzele bodwana nabomdabu bazikhonzele bodwana. KunamaBandla – njengelaseLuthela-nje – aziphilela ezinkanjini ezahlukene ezakhiwa ngezikhathi zenqubo yobandlululo nencindezelo.  Selokhu lakhululeka izwe, lazakhela umbuso wentando yeningi eminyakeni eyishumi nanhlanu eyedlule, sisemi ndawo-nye, asiqhubeki.

Umcimbi omkhulu kanobhutshuzwayo weFIFA2010 ezweni elihlumayo 
evangelisch.de: Kusekude phambili?

Khumalo-Seegelken: ENingizimu Afrika entsha kuningi obekungenzeka eminyakeni elishumi nesihlanu eyedlule okusafanele kwenzeke ikakhulukazi kweziphathelene neSonto nokubhekeké kulo emphakathini.

evangelisch.de: Umcimbi omkhulu kanobhutshuzwa weFIFA2010 usunyathela amasimba abantwana. Ulindelwe yiNingizimu Afrika enjani umhlaba kulokho?

Khumalo-Seegelken: Umhlaba uyokwamukelwa yiNingizimu Afrika eyizwe elihlumayo nelizimiseleyo, izwe elithi libhekene nenkulu inselelo ekuxazululeni ezomnotho nezendlala nsukuzonke, libe linamakhono nolwazi nokuzimisela okukhulukazi, emphakathini nakwezombusazwe baningi abasha abakhuthalela ukuthuthukisa elakubo.  Kuyathaza; kuhlaba umxhwele!
UDkt. Ben Khumalo-Seegelken (59) wazalwa ngowe1950 eVlayhede (Vryheid) eBaQulusini kwelakwaZulu. Emzabalazweni wokumelana nombuso wobandlululo nencindezelo (Apartheid) weqa ngowe1975, wathola isiphephelo eJalimane; usenamalungelo obuzwe bakhona. Wafunda ezeNkolo nezeNhlalakahle, wazuza iziqu zobudokotela eNyuvesi yaseTübingen. Emva kokugcotshwa ngowe1986 waba ngumfundisi webandla laseGrevenbroich.  Eminyakeni edlule uphembé wavuthiswa imizamo yenhlalakahle nokwazisana eBerlin, wagqugquzela ubanjiswano lokweseka abasindé othuthuveni emakubo bathola isiphephelo kwelaseJalimane, i“Flüchtlingsnetzwerk Oldenburg“, ungomunye wezikhuthali oBanjiswaneni lokuHumusha nokuBhala kabusha iBhaybheli ngesiZulu, i“biblia zuluensis“, owaphenjwa nguye ngo1986. Ufundisa eNyuvesi yaseOldenburg lapho esaqhubeka khona kwezokucwaninga nokuhlolisisa ezolwazi.

